
SEKAPUR SIRIH  

 

 
Jurnal Peradaban merupakan terbitan tahunan yang berwasit oleh Pusat 

Dialog Peradaban, Universiti Malaya, yang menyiarkan makalah 

berfokuskan dimensi peradaban. Mula diterbitkan sejak tahun 2008, 

jurnal ini menyediakan ruang kepada penulis untuk berdialog mengenai 

pelbagai isu semasa dan bersejarah berlandaskan suatu pengamatan dan 

penilaian yang kritis. 

 

Jurnal berwasit Jilid 11(2018) telah berjaya 

menghimpunkan tujuh buah makalah yang membicarakan 

pelbagai isu berkaitan tamadun peradaban, keamanan, anti 

semitik, bekalan air selepas pilihanraya umum ke 14,  dan 

dipadatkan dengan satu ulasan buku.  

 

Suhaila Abdullah berbicara tentang kehebatan Tamadun 

Islam di Andalusia yang telah memberi sumbangan besar kepada 

dunia hingga hari ini. Tamadun ini telah menjadi suluhan ilmu 

kepada Tamadun Barat sewaktu mereka sedang mengalami 

zaman kegelapan. Kecemerlangan dari segi akidah dan ibadah 

dan diiringi pembudayaan dan kecemerlangan ilmu pengetahuan 

serta penerokaan dalam bidang sains dan teknologi telah menjadi 

model terbaik Tamadun Islam. 

 

Muhamad Hanapi Jamaludin telah membicarakan 

pandangan Pendeta Zaaba dalam soal teologi dan falsafah 

masyarakat barat berbanding dengan Islam terhadap agama dan 

kehidupan. Falsafah yang mendasar kemajuan di barat dari aspek 

pendidikan dan pembangunan juga dikembangkan dalam 

makalah ini. 

 

Rahimin Affandi Abdul Rahim dan rakan-rakan 

membentangkan gejala takfirisme dalam gerakan ektremisme 

agama semasa. Kaedah kualitatif digunakan untuk 



ix 

mengetengahkan fahaman takfir yang dianuti kumpulan 

pelampau. Kajian mendapati sememangnya wujud persamaan 

ideologi yang dianuti Khawarij dengan kumpulan pelampau 

semasa. Bukan itu sahaja, persamaan juga didapati daripada segi 

sifat permusuhan dan amalan. Fahaman ini perlu ditegah daripada 

akar umbi agar tidak merosakkan imej Islam sebagai agama 

keamanan. 

 

Aszlan Selamat dan Shakila Yacob berbicara tentang 

pendirian Tun Dr Mahathir tentang ucapan kontroversinya “Anti-

Semitik”, 2003 yang telah menyebabkan kewujudan dua 

kelompok dalam kalangan kebanyakan pemimpin negara di 

seluruh dunia antara yang menyokong dan yang mengkritik.  

Namun hasil kajian mendapati Tun Mahathir bukan seorang 

pemimpin yang anti-Semitik dan anti-Yahudi. Sebaliknya beliau 

lebih ke arah mengkritik ketidakadilan dan penindasan yang telah 

dilakukan oleh orang Yahudi dan pihak Zionis. 

 

Farah Khaledah binti Adam dan rakan-rakan 

membincangkan pandangan Shaykh Abdullah bin Bayyah 

tentang konsep keamanan. Melalui kajian kualitatif terhadap 

buku Khitab Al-Amni Fi Al-Islam, didapati bahawa Shaykh 

Abdullah bin Bayyah mempunyai pandangan tersendiri tentang 

keamanan. Perluasan takrifan jenayah hirabah, bughah dan 

kerosakan dianggap sebagai langkah counter-ideology bagi 

mengekang aktiviti keganasan yang semakin berleluasa pada 

masa kini. 

 

Mohd Firdaus Abdullah dan Arba’iyah Mohd Noor 

mengetengahkan kaitan isu bekalan air domestik dan PRU14 di 

negeri Kedah. Negeri yang dihimpit oleh masalah bekalan air 

sejak sekian lama ini, telah berjaya mempengaruhi pengisian 

manifesto utama parti politik yang bertanding dalam pilihanraya 

umum yang ke-14 untuk mengetengah isu yang dihadapinya. 



x 

Hasil kajian mendapati isu ini telah mnyebabkan kekalahan 

Barisan Nasional kepada Pakatan Harapan di negeri Kedah. 

 

Buku  berjudul  Time Reborn. From the Crisis in Physics 

to the Future of the Universe oleh Lee Smolin telah diulas oleh 

Shaharir Mohamad Zain. Smolin  merupakan  sarjana  ternama  

dalam  bidang  ilmu fizika teori  di  Amerika Syarikat. Pengulas  

berjaya mengetengahkan kandungan  buku  secara  terperinci dan 

berpendapat bahawa kerja yang dilakukan oleh penulis dalam  

membicarakan tabii masa dalam fizik Newton dan perwarisan 

teori ini dalam Teori Kenisbian dan Teori Kuantum yang 

menghalang penyatuan kedua-duanya telah berjaya 

mengemukakan perkara baharu dan menarik tentang masa.  

 

Semoga makalah yang diterbitkan dalam Jurnal Peradaban kali 

ini berjaya menimbulkan wacana intelek dan mempertingkatkan 

ilmu pengetahuan dalam kalangan para sarjana tempatan, 

penyelidik, guru-guru dan masyarakat umum. 

 

 

Profesor Madya Gs. Dr Rosilawati Zainol 

Ketua Penyunting  

Pengarah, Pusat Dialog Peradaban  

DISEMBER 2018 

  

 

 

 

 

 

 

 

 

 


